ПРЕДЛОГ 
НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ЗЕМЈОДЕЛСКОТО ЗЕМЈИШТЕ

В О В Е Д

I.Оцена на состојбите во областа што треба да се уреди со законот и причини за донесување на законот

Со Законот за земјоделското земјиште (“Службен весник на Република Македонија” бр.135/07, 18/11, 148/11 и 95/12), уредени се критериумите за избор на најповолен понудувач кој се врши врз основа на највисока понудена годишна закупнина освен за површини помали од 10 хектари. При тоа големината на површината која може да се даде под закуп на еден учесник во спроведена постапка по пат на јавен оглас зависи од материјално-техничката опременост на подносителот по еден хектар во моментот на поднесување на пријавата и бројот на вработени.

Со оглед дека како понудувачи на јавен оглас се јавуваат и сточари кои располагаат со одреден број на грла добиток а на кои земјоделското земјиште во државна сопственост им е потребно за производство на сточна храна се предлага законско решение со кое како критериум при изборот за најповолен понудувач ќе се земе и бројот на грла добиток со кој располага понудувачот во моментот на поднесување на понудата.

Со Законот за земјоделското земјиште, уредено е дека договорот за закуп престанува да важи во случај на бришење на правното лице од трговскиот регистар или друг регистар на упис. 

Со цел пренесување на корисничко право на друг член на семејството на закупецот кој договор престанал да важи во случај на бришење на правното лице од трговскиот регистар или друг регистар на упис се предлага законско решение со кое ќе се овозможи склучување на нов договор за закуп со непосредна спогодба под истите услови како во договорот кој престанал да важи, по претходно целосно плаќање на достасаниот, а неплатен надоместок за закупнина и за преостанатиот период на времетраење на закупот од основниот договор.

Со Законот за земјоделското земјиште, уредена е постапката за давање под закуп земјоделско земјиште во државна сопственост на јавните научни и државно образовни институции од областа на земјоделството.

Со оглед дека се јавува потреба од користење на земјоделско земјиште во државна сопственост и на други државни институции и установи кои не се опфатени со законот, се предлага дополнување на Законот за земјоделското земјиште со одредби кои ќе овозможат давање на користење на земјоделско земјиште во државна сопственост и на овие субјекти согласно нивните потреби.
Со Законот за земјоделското земјиште, уредена е постапката за предавање на владението на земјоделското земјиште во случај на раскинување на договорот за закуп согласно член 37 од овој закон од страна на закупецот по прибирање на тековната реколта но не подолго од една година од денот на раскинување на договорот. 

Со оглед дека се јавува потреба од допрецизирање на оваат одредба во смисла ако на закупеното земјоделско земјиште има подигнато долгогодишни насади и други движни и надвижни ствари се предлага законско решение со кое се обврзува дотогашниот закупец најкасно во рок од една година од денот на раскинување на договорот да го предаде владението и да ги отстрани насадите и другите движни и недвижни ствари во спротивно Министерството ќе ги отстрани на сметка на дотогашниот закупец.

Во Законот за земјоделското земјиште (“Службен весник на Република Македонија” бр.135/07, 18/11, 148/11 и 95/12), нема предвидено одредби со кои учесниците на јавен оглас или јавен повик се должни да достават банкарска гарација за учество во постапка односно избраниот понудувач по склучување на договорот за закуп да достави банкарска гаранција за квалитетно и навремено извршување на договорот. 

Со цел обезбедување на гаранција дека по спроведена постапка избраниот понудувач ќе го потпише договорот за закуп односно во целост ќе го реализира договорот за закуп се предлагаат одредби со кои се предвидува доставувањето на банкарска гаранција за учество во постапка од страна на сите учесници на јавениот оглас или јавниот повик, додека избраниот понудувач се задолжува да достави банкарска гаранција за квалитетно и навремено извршување на договорот како гаранција дека ќе го потпише договорот за закуп и во целост ќе го реализира договорот.

II. Цели, начела и основни решенија

Со донесувањето на овој закон ќе се овозможи сигурност во постапката по јавен оглас и јавен повик во смисла дека избраниот понудувач ќе го склучи договорот за закуп односно за квалитетно и навремено извршување на договорот, располагањето со одреден број на грла добиток да биде критериум при изборот на најповолен понудувач по спроведена постапка по јавен оглас, пренесување на корисничко право со склучување на нов договор за закуп со непосредна спогодба во случај кога договорот за закуп престанува да важи во случај на бришење на индивидуалниот земјоделец од регистарот на упис, отстранување на правните товари на земјоделското земјиште предмет на договорот за закуп кој е раскинат согласно законот како и воспоставување на правна рамка за спроведување на постапка за давање на земјоделско земјиште во државна сопственост на казнено – поправните и воспитно поправните установи, а со цел вршење на производна дејност од страна на осудените лица. 

Начела врз кои се заснова законот се:

Предлог законот зе заснова на истите начела на кој се заснова Законот за земјоделското земјиште.

III. Оцена на финансиските последици од Предлогот на Закон врз Буџетот и другите јавни финансиски средства

Предложените решенија во законот нема да предизвикаат финансиски имликации врз Буџетот на Република Македонија и другите јавни финансиски средства.

IV. Процена на финансиските средства потребни за спроведување на Законот, начин на нивно обезбедување, податоци за тоа дали спроведувањето на законот повлекува материјални обврски за одделни субјекти

За спроведување на законот не се потребни финансиски средства кои треба да се обезбедат во Буџетот на Република Македонија.  
ПРЕДЛОГ 
НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ЗЕМЈОДЕЛСКОТО ЗЕМЈИШТЕ

Член 1
Во Законот за земјоделското земјиште (“Службен весник на Република Македонија” бр.135/07, 18/11, 148/11 и 95/12) во членот 22 став 2 по алинеја 7 се додаваат две нови алинеи кои гласат:
· банкарска гаранција за учество во постапка;
· банкарска гаранција за квалитетно и навремено извршување на договорот;

Член 2
Во член 25 став 1 точка а) во алинеја 4 запирката на крајот од реченицата се брише и се додаваат зборовите “и износ на планирана инвестиција;“.

Во точка б) во алинеја 5 запирката на крајот од реченицата се брише и се додаваат зборовите “и износ на планирана инвестиција;“.

По став 1 се додава нов став 2 кој гласи:

“Учесниците на Јавниот оглас за давање на земјоделско земјиште  во државна сопственост во закуп со површина над 10ха, кон понудата доставуваат и банкарска гаранција за учество во постапката во износ на понудената годишна закупнина. “
Ставот 2 станува став 3.
Член 3
Во член 25 – б став 4 по алинеја по алинеја 4 се додаваат две нови алинеи кои гласат:

· банкарска гаранција за учество во постапка;

· банкарска гаранција за квалитетно и навремено извршување на договорот;

Член 4

По членот 25 - б се додава нов член 25 – в кој гласи:

“Член 25 - в

Банкарска гаранција за учество во постапка
Банкарската гаранција за учество во постапката мора да биде безусловна, неотповиклива и наплатлива на првиот повик со важност од 120 дена сметано од денот на јавното отворање на понудите по огласот.

Во рок од 14 дена по донесување на одлуката за избор на најповолен понудувач за давање на земјоделско земјиште во државна сопственост под закуп, на понудувачите кои учествувале во постапката а не се избрани како најповолни понудувачи им се враќа банкарската гаранција од став 1 на овој член.
Банкарската гаранција за учество во постапката на избраниот понудувач ќе му биде вратена откако ќе го потпише договорот и ќе достави банкарска гаранција за квалитетно и невремено извршување на договорот.

Банкарската гаранцијата за учество во постапката се наплаќа доколку:

-избраниот понудувач одбие да го потпише договорот согласно условите од јавниот оглас или јавниот повик или потпишувањето на договорот го условува со измени или дополнувања кои не се предвидени во огласот,

-учесникот во текот на постапката ја повлече понудата, или 

-избраниот понудувач не предаде банкарска гаранција за квалитетно и навремено извршување на договорот.“

                                                      Член 5
Во членот 27 ставот 2  се менува и гласи:

“Големината на површината на земјоделското земјиште во државна сопственост која може да се даде под закуп на еден учесник во спроведени постапки по пат на јавен оглас ќе зависи од материјално – техничката опременост односно расположивиот број на грла добиток на подносителот по еден хектар во моментот на поднесување на пријавата и бројот на вработени, како и од големината на површината на земјоделско земјиште во државна сопственост кое го има во закуп понудувачот во моментот на поднесување на понудата во однос на вкупната материјално - техничката опременост односно вкупниот расположив број на грла добиток.“

Член 6
По членот  30 се додава нов член 30 – а кој гласи:

“Член 30-а

Банкарска гаранција за квалитетно и навремено извршување на договорот

Избраниот понудувач на јавен оглас за давање  на земјоделско земјиште во државна сопственост во закуп или на јавен повик за прибирање на понуди за површина над 10ха, по склучување на договорот во рок од 15 дена должен е да достави банкарска гаранција за квалитетно и невремено извршување на договорот.

Банкарската гаранција за квалитетно и навремено извршување на договорот мора да биде безусловна, неотповиклива и наплатлива на првиот повик и изнесува 5% од планираните инвестиции во понудата на избраниот понудувач, но не помалку од висината на годишната закупнина.
Банкарската гаранција за квалитетно и навремено извршување на договорот треба да е со важност за целиот период на траење на договорот.
Член 7
Во членот 31 по алинеја 7 се додава нова алинеја 8 која гласи:

“-банкарска гаранција за квалитетно и навремено извршување на договорот и услови за нејзино активирање;“

Член 8
Во членот 35 став 1 во алинеја 9 сврзникот “и“ на крајот на реченицата се заменува со “точка запирка“.

Во алинеја 10 точката на крајот на реченицата се заменува со сврзникот “и“ и се додава нова алинеја 11 која гласи: 

 “-со бришење на индивидуалниот земјоделец од Регистарот на вршители на земјоделска дејност.“

Член 9
Во членот 36 по ставот 4 се додават два нови става  5  и  6  кои гласат:

“Во случај на престанок на договорот за закуп склучен со индивидуален земјоделец поради бришење од Регистарот на вршители на земјоделска дејност, корисничкото право може да се пренесе на друг член на семејството на закупецот под истите услови како во договорот кој престанал да важи, по претходно целосно плаќање на достасаниот, а неплатен надоместок за закупнина.

Корисничкото право согласно став 5 на овој член се пренесува со непосредна спогодба склучена помеѓу Министерството и членот на семејството кој ќе го определи  закупецот од договорот кој престанал да важи и кој е согласен врз него да се пренесе правото на закуп за преостанатиот период на времетраење на закупот од основниот договор.

Ставовите 5 и 6 стануваат став  7 и 8.“

Член 10
Во членот 37 ставот 2 се менува и гласи:

“Во случаите на раскинување на договорот од ставот 1 на овој член, закупецот е должен записнички да го предаде во владение земјоделското земјиште во државна сопственост по собирање на тековната реколта, но не подолго од една година од денот на раскинувањето на договорот и да ги отстрани насадите и останатите движни и недвижни ствари.“ 

По ставот  2 се додава нов став 3 кој гласи:

“Доколку закупецот во рокот од став 2 на овој член записнички не го предаде владението и не ги отстрани насадите и останатите движни и недвижни ствари, Министерството ќе го одземе владението и ќе ги отстрани насадите и останатите движни и недвижни ствари на сметка на дотогашниот закупец.“

Ставот 3 станува став 4.

Член 11
Во членот 38 став 1 по зборот “земјоделството“ се додаваат зборовите “и за потребите на казнено - поправни и воспитно - поправни установи за вршење на производна дејност од страна на осудени лица“.

Член 12
Овој закон влегува во сила осмиот ден од денот на објавувањето во “Службен весник на Република Македонија”. 
О Б Р А З Л О Ж Е Н И Е 

I.ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ
Предмет овој закон се одредби со кои се овозможува воведување на банкарска гаранција за учество во постапка и банкарска гаранција за квалитетно и навремено извршување на договорот, на нов критериум при изборот на најповолен понудувач во постапка по јавен оглас, при склучување на договори за закуп со пренесување на корисничко право под истите услови како во основниот договор кој престанал да важи поради бришење на индивидуалниот земјоделец од регистарот на упис, прецизирање на обврската во случај на раскинување на договорот за закуп закупецот во предвидениот рок да го предаде владението на земјоделското земјиште и да ги отстрани насадите и другите движни и надвижни ствари како и давање на државно земјоделско земјиште на казнено – поправните и воспитно поправните установи, а со цел вршење на производна дејност од страна на осудените лица.
II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Со предложените решенија во целост се регулира доставувањето на банкарските гаранции, критериумите при избор на најповолен понудувач по јавен оглас, постапката на склучување на договори за закуп со пренесување на корисничко право, одземањето на владението во случај на раскинување на договорот за закуп и отстранување на насадите и другите движни и недвижни ствари, постапката за давање на земјоделско земјиште во државна сопственост на казнено – поправните и воспитно поправните установи и истите се меѓусебно поврзани.

III.ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложените решенија се овозможува доставување на банкарски гарации дека избраниот понудувач ќе го склучи договорот за закуп и во целост ќе го реализира договорот за закуп, при изборот на најповолен понудувач на јавен оглас критериум да претставува поседување на грло добиток, пренесување на корисничкото право во случај на престанување на договорот за закуп поради бришење на индивидуалниот земјоделец од регистарот на упис, отстранување на правните товари врз земјоделското земјиште во државна сопственост и негово побрзо ставање во промет, користење на земјоделско земјиште во државна сопственост од страна на казнено – поправните и воспитно поправните установи.
ТЕКСТ НА ОДРЕДБИТЕ ОД ЗАКОНОТ ШТО СЕ МЕНУВААТ
Начин на објавување и содржина на огласот

Член 22

1)Јавниот оглас од членот 21 став 1 на овој закон се објавува во најмалку три дневни весници кои се издаваат во Република Македонија, од кои во еден од весниците што се издава на јазикот што го зборуваат најмалку 20% од граѓаните кои зборуваат службен јазик различен од македонскиот јазик. 

2)Јавниот оглас ги содржи следните податоци;

-површина во хектари што се дава под закуп;

-максималната површина во хектари што може да ја добие еден понудувач по огласот во однос на понудените катастарски парцели;

-катастарски податоци содржани во имотниот, односно поседовниот лист, или податоци за тоа каде се објавени истите;

-намена на земјоделското замјиште;

-службености и други товари на земјиштето;

-времетраење на закупот согласно членот 18 на овој закон;

-состојба во која се наоѓа земјиштето(под култура или не);

-почетна цена по еден хектар согласно членот 23 од овој закон и

-рок за поднесување на понудите

3)Рокот за поднесување на понудите не може да биде пократок од 15 ниту подолг од 30 дена од денот на објавувањето на огласот.
Потребна документација

Член 25

1)Учесниците на јавниот оглас за давање на земјоделско земјиште во државна сопственост во закуп се должни да достават:

а)за правни лица:

-понуда (образец од подрачна единица на Министерството);

-доказ (акт) издаден од Централниот регистар на Република Македонија за извршениот упис во трговскиот регистар или од друг надлежен орган за упис на правните лица;

-доказ за намирени обврски по однос на придонеси на плати и плати за вработените;

-бизнис план кој содржи основни податоци за учесникот, целта за која ќе го користи земјиштето, применета технологија, број на вработени, пазарни аспекти, очекувани производно-економски резултати;

-друга потребна документација утврдена во јавниот оглас;

-понуда за износот на годишната закупнина и

-изјава (заверена на нотар) од основачите и одговорното лице во правното лице дека не биле основачи или управители на правното лице кое користело земјоделско земјиште во државна сопственост под закуп, а кое не ги исполнило обврските од тој договор.

б)за физички лица:

- понуда (образец од подрачна единица на Министерството);

-доказ за подмирени јавни давачки;

-фотокопија од лична карта;

-потврда за упис во единствениот регистар на земјоделски стопанства, решение за регистриран вршител на земјоделска дејност или доказ од централен регистар за регистриран трговец поединец;

-програма за користење на земјиштето која содржи основни податоци за семејството, техничко-технолошка опременост, целта за која ќе го користи земјиштето, пазарни аспекти;

-изјава за веродостојноста на податоците дадени со пријавата заверена на нотар;

-друга потребна документација утврдена во јавниот оглас;

-понуда за износот на годишната закупнина и

-изјава заверена на нотар дека не бил основач или одговорно лице во правното лице кое користело земјоделско земјиште во државна сопственост под закуп, а кое не ги исполнило обврските од тој договор.

2)Некомплетни и ненавремено доставени пријави на јавниот оглас нема да се разгледуваат. 

Критериуми

Член 27

1)Комисијата врши избор за најповолен понудувач врз основа на највисока понудена годишна закупнина освен за површини на земјоделско земјиште до 10xa каде изборот на најповолен понудувач се врши и според местото на живеење, односно седиштето на понудувачот во однос на огласеното земјиште, видот на планираното производство и правниот статус на понудувачот.

2)Големината на површината на земјоделското земјиште во државна сопственост која може да се даде под закуп на еден учесник во спроведени постапки по пат на јавен оглас ќе зависи од материјално-техничката опременост на подносителот по еден хектар во моментот на поднесување на пријавата и бројот на вработени.

3)Критериумите од ставовите 1 и 2 на овој член поблиску ги пропишува министерот. 

Престанување на договорот за закуп

Член 35

Договорот за закуп престанува да важи во следниве случаи:

-со истекот на времето за кој е склучен,

-спогодбено меѓу договорните страни,

-земјоделското земјиште престане да биде земјоделско заради трајна пренамена,

-со правосилно решение за денационализација (враќање и давање надомест од ист вид),

-со отворање на стечајна постапка,

-со отворање на ликвидациона постапка,

-при статусна промена на закупецот(присоединување, спојување или поделба),

-со бришење на правното лице од трговскиот регистар или друг регистар на упис,

-со смрт на закупецот, и

-закупецот ги отуѓил долгогодишните насади или објектите поставени на земјоделското земјиште дадено под закуп или ја изгубил сопственоста врз истите по кој било друг правен основ,

Во случај на престанување на важење на договорот за закуп во случаите од ставот 1 алинеи 1 и 2 на овој член, како и во случај на раскинување на договорот од случаите од членот 37 на овој закон, закупецот е должен земјоделското земјиште да го предаде во владение во состојба во која што го примил.

Во случај на престанување на договорот за закуп од случаите од ставот 1 алинеи 5 и 6 на овој закон, надлежниот орган за водење на стечајната, односно ликвидациона постапка, се должни во рок од 15 дена од денот на нивното назначување писмено да го известат Министерството за отворање на постапката.

Во случај на престанување на договорот за закуп од случаите од ставот 1 алинеи 3 и 4 на овој закон, а доколку на земјоделското земјиште постојат долгогодишни насади или објектите изградени согласно со овој закон, имотно правните односи меѓу  сопственикот на насадите или објекти изградени согласно со овој закон и надлежниот државен орган за располагање со градежното земјиште во државна сопственост, односно новиот сопственик на земјоделското замјиште согласно со Решението за денационализација, се уредуваат согласно со одредбите од Законот за облигационите односи, Законот за денационализација и Законот за експропријација.

Престанувањето на важењето на договорите за закуп во случаите од ставот 1 на овој го утврдува министерот со решение.

Пренесување на корисничкото право

Член 36

1)Во случај на престанок на договорот за закуп од причини од членот 35 алинеја 5 и 7 од овој закон, корисничкото право може да се пренесе на правните следбеници на закупецот, под истите услови како во договорот кој бил склучен со закупецот кој извршил статусни промени, по претходно целосно плаќање на достасаниот, а неплатен недоместок за закупнина.

2)Корисничкото право се пренесува со непосредна спогодба склучена помеѓу Министерството и правниот следбеник од ставот 1 на овој член за преостанатиот период на времетраење на закупот од основниот договор.

3)Во случај на престанок на договорот за закуп од причини од членот 35 став 1 алинеја 9 од овој закон, корисничкото право може да се пренесе со непосредна спогодба склучена помеѓу Министерството и наследниците на закупецот под услови предвидени во договорот кој бил склучен со закупецот, за преостанатиот период од времетраење на закупот.

4)Доколку постојат повеќе правни следбеници, односно наследници на закупецот, непосредната спогодба се склучува по претходно приложена спогодба од правните следбеници, односно наследници.

5)Правото на склучување на договор со непосредна спогодба од овој член може да се оствари со поднесено барање, најдоцна во рок од шест месеци од денот на настапувањето на случаите за престанок на договорот за закуп.

6)Формата и содржината на образецот на барањето од ставот 5 на овој член и потребната документација ги пропишува министерот.
Раскинување на договор за закуп

Член 37

1)Договорот за закуп, закуподавецот може еднострано да го раскине со изјава во следните случаи:

-закупецот не плаќа закупнина според договорот;

-земјоделското земјиште дадено под закуп не се користи согласно намената за кое е дадено;

-земјоделското земјиште се користи спротивно на договорот;

-земјоделското земјиште се користи спротивно на овој закон;

- земјоделското земјиште се дава во подзакуп;

-закупецот не ги доставил извештаите од членот 34 на овој закон;

-закупецот не го остварува бизнис планот, односно програмата од членот 25 на овој закон;

-земјоделското земјиште се користи спротивно на прописите за заштита на животна средина;

-доколку се утврди дека е дадена лажна изјава согласно членот 25 точка а) алинеја 7 и точка б) алинеја 5 од овој закон.

2)Во случаите на раскинување на договорите од ставот 1 на овој член, закупецот е должен да го предаде во владение земјоделското земјиште во државна сопственост по собирање на тековната реколта, но не подолго од една година од денот на раскинувањето на договорот.

3)Закупецот чиј договор е раскинат согласно ставот 1 од овој член нема право да учествува на јавен оглас за давање на земјоделско земјиште во државна сопственост под закуп во наредните пет години.

Закуп со непосредна спогодба

Член 38

За потребите на јавните научни и државно образовни институции од областа на земјоделството, министерот може земјоделското земјиште во државна сопственост да го дава во закуп со непосредна спогодба по претходна согласност од Владата на Република Македонија.

Земјоделското земјиште од ставот 1 на овој член се дава за период најмногу до 20 години без надоместок за закупнина.

Земјоделското земјиште во државна сопственост може да се даде под закуп со непосредна спогодба од страна на министерот, по претходна согласност од Владата на Република Македонија, во случај кога на закупеното земјоделско земјиште има подигнато долгогодишен насад, оранжерии или објекти изградени согласно со овој закон, а закупецот по кој било правен основ располага со насадот, оранжериите или објектите, или пак сопственост врз истите стекнал друг по кој било друг правен основ.

 Непосредната спогодба од ставот 3 на овој член се склучува со новиот сопственик на насадот, оранжеријата или објектот изградени согласно со овој закон под исти услови од договорот склучен со претходниот закупец за преостанатиот период од основниот договор, а доколку користењето на земјиштето било по друг правен основ непосредната спогодба се склучува согласно со условите од членот 67 ставови 2 и 3 на овој закон.

Доколку постојат повеќе нови сопственици на насадите или објектите, непосредната спогодба од ставот 4 на овој член се склучува по претходно приложена спогодба од новите сопственици.

Правото на закуп на земјоделското земјиште во државна сопственост согласно со овој закон се остварува по поднесено барање од институциите од став 1 односно од сопствениците од став 3 на овој член, по претходно целосно плаќање на достасаниот, а неплатен надоместок за закупнина.

Формата и содржината на образецот на барањето од ставот 6 на овој член и потребната документација ги пропишува министерот.

Ако при повторување на постапката од членот 26 на овој закон не се јави понудувач или не биде прифатена најповолна понуда, земјоделското земјиште се дава под закуп со непосредна спогодба.

